
سنو! 
بہت مصروف ہو تم بھی
مجھے بھی،سچ کہوں تو
بہت سے کام کرنے ہیں
ابھی تشکیک باقی ہے
مری تحقیق باقی ہے
...کئی غز لیں ادھوری ہیں
مری ماں کو شکایت ہے
میں کھانا بھول جاتی ہوں
کتابوں کو الگ شکوہ
کہ بے ترتیب رہتی ہیں
مگر تم جانتے ہو نا!

تمھاری یاد میں گم صم
میں پھروں بےعمل رہ کر
کئی سپنے سجاتی ہوں
تمھارے ہاتھ ہاتھوں میں
میں دھیرے سے دباتی ہوں
سنو! جو فرض ہیں میرے
توجہ سے نبھاتی ہوں
مگر یہ کیا؟

ری یہ سردمہری اور
بظاہر بے عمل رینا
کسی کو بھی نہیں بھاتا
گلے سب کے جا لیکن
فقط اس پہ ہی کیا موقوف ہے
تمھیں جب یاد کرتی ہوں
میں رب کو بھول جاتی ہوں
بس اب اتنی گزارش ہے
تمھیں گر چند لمحوں کی
فراغت ہو
تو کچھ کاموں کو بن سوچے
نہ اتنے جو ضروری ہوں
انہیں تم کل پہ رکھ دینا
مری خاطر چلے آنا
مرا یہ بے عمل رہنا
تمہی موقوف کر جاؤ
مجھے مصروف کر جاؤ
٭٭٭
اک یہی وصف ہے اس میں جو امر لگتا ہے

وہ کڑی دھوپ میں برگد کا شجر لگتا ہے

یوں تو چا ہت میں نہاں جُون کی حدت ہے مگر

سرد لہجے میں دسمبر کا اثر لگتا ہے

جب سے جانا کہ وہ ہم شہر ہے میرا تب سے

شہر لاہور بھی جادو کا نگر لگتا ہے
جا نے کب گر د ش ایام بد ل ڈا لے تجھے

جیت کر تجھ کو مجھے، ہار سے ڈر لگتا ہے

چاہے کتنی ہی سجاوٹ سے مزئین ہو مگر

ماں نظر آئے تو گھر اصل میں گھر لگتا ہے

اس قدر اُس کی نگاہوں میں تقدس ہے نہاں

سر جھکاتی ہوں تو پیپل کا شجر لگتا ہے
٭٭٭
و ہی ہوا نا
کہا نہیں تھا کہ عہد الفت، سمجھ کے باندھو
نبھا سکو گے
مجھے سمے کی تمازتوں سے
بچا سکو گے
بہت کہا تھا
صباحتوں میں بہل نہ جانا
مجھے گرا کے سنبھل نہ جانا
بدلتی رت میں بدل نہ جا نا
بہت کہا تھا۔۔

بہل گئے نا
کہا نہیں تھا
سنبھل گئے نا
و ہی ہوا نا
بدل گئے نا۔۔
٭٭٭
نفس مضمون بناتے ہیں ، بدل دیتے ہیں
کتنے عنوان سجاتے ہیں ، بدل دیتے ہیں
تیرے آنے کی خبر سنتے ہی ، گھر کی چیزیں
کبھی رکھتے ہیں ، اٹھاتے ہیں، بدل دیتے ہیں
حسن ترتیب تسلی نہیں دیتا دل کو
گل سے گلدان سجاتے ہیں ، بدل دیتے ہیں
گفتگو کو یونہی محتاط بنانے کے لیے
لفظ ہونٹوں پہ جو لاتے ہیں ، بدل دیتے ہیں
ہم ہیں بے کل سے انہیں جب سے یہ معلوم ہوا
وقت آنے کا بتاتے ہیں ، بدل دیتے ہیں
چاندنی رات میں آتے ہیں ستارے چل کر
اور تقدیر بناتے ہیں ، بدل دیتے ہیں

٭٭٭
ایک نظم
ہمیشہ روٹھ جاتے ہو
کوئی بھی رت ہو، منظر ہو
ہمیشہ آزماتے ہو
جہاں جلدی پہنچنا ہو
وہاں تم دیر کرتے ہو
شکایت گر کروں تم سے
وہیں پر ٹوک دیتے ہو
مجھے پہلے پہنچنے کا
ہمیشہ دوش دیتے ہو
یونہی اکثر ستاتے ہو
بہانے سو بناتے ہو
جہاں مجھ کو منانا ہو
وہاں خود روٹھ جاتے ہو
ہمیشہ دیر کرتے ہو
ہمیشہ روٹھ جاتے ہو

٭٭٭

دل ہی دل میں وہ ہے خفا مجھ سے
جانے کیا ہو گئی خطا مجھ سے
دل میں خواہش ہے مان جانے کی
پھر بھی کرتا نہیں گلہ مجھ سے
جاتے جاتے نظر جھکا لی تھی
اس نے کہنا تھا جانے کیا مجھ سے
ربط سانسوں میں نہ رہے باقی
ایسے توڑو نہ رابطہ مجھ سے
اس نے سمجھوتا کر لیا ہو گا
ورنہ الجھے نہ ہر دعا مجھ سے
اس سے پہلے تو مان جا، نہ کہیں
روٹھ جائے مرا خدا مجھ سے

٭٭٭
وہ میرے ہاتھ سے لکھی عبارتیں چاہے
یوں میرے عشق کی مجھ سے وضاحتیں چاہے
جنوں ہے ان دنوں اس کو بھی شعر گوئی کا
وہ اس ہنر میں بھی اب تو مہارتیں چاہے
وہ دیکھ لیتا ہے چھپ کر مجھے بہانے سے
فراق و ہجر کی مجھ پر قیامتیں چاہے
اسی کو دیکھوں جفاؤں کو بھول کر اس کی
وہ میری آنکھ میں ایسی بصارتیں چاہے
میں دسترس میں ہوں اس کی کئی زمانوں سے
وہ جانتا بھی ہے لیکن شہادتیں چاہے
وہ ملنے آتا ہے ہر اک سفر پہ جاتے ہوئے
اسی کے حق میں ہوں میری عبادتیں چاہے

٭٭٭

اس کے لہجے میں شکایت ہے، خفا ہے مجھ سے
پھر بھی پہلے کی طرح ہنس کے ملا ہے مجھ سے
وہ یہی سوچ کے رستے میں رکا تھا شاید
اک تعلق تو بہرحال رہا ہے مجھ سے
کیا خبر تو ہی خطاوار ہے، ہرجائی ہے
بارہا دل کو یہ الزام ملا ہے مجھ سے
کیا پتا پھر سے کسی روز ملا دے قسمت
آج پھر جاتے ہوئے کہہ وہ گیا ہے مجھ سے
اب تعلق ہے کوئی اور نہ رشتہ پھر بھی
فیصلہ اس کی حمایت میں ہوا ہے مجھ سے
٭٭٭

کسک رہی گر ، گنوائیں نیندیں ، نہ چین پایا تو کیا کرو گے
گئی رتوں نے مری طرح سے تمہیں رلایا تو کیا کرو گے
یہ شان، عہدہ، یہ رتبہ ،درجہ ، ترقیوں کا یہ طنطنہ سا
کسی بھی لمحے نے کر دیا گر تمہیں پرایا تو کیا کرو گے
ابھی ہیں معقول عذر سارے،جواز بھی ہیں بجا تمہارے
کبھی جو مصروف ہو کے میں نے تمہیں بھلایا تو کیا کرو گے
چراؤ نظریں ، چھڑاؤ دامن،بدل کے رستہ بڑھاؤ الجھن
تمہیں دعاؤں سے پھر بھی میں نے، خدا سے پایا ، تو کیا کرو گے
رحیم ہے وہ ، کریم ہے وہ ،وہی مسیحا ،وہی خدا ہے
اسی نے سن لیں مر ی دعائیں ، جو رحم کھایا تو کیا کرو گے

٭٭٭
ہم ہی ٹھہرے ہیں سزا وار ، خطا کچھ بھی نہیں
توسمجھتا ہے ترے بعد ہوا کچھ بھی نہیں
یاد جب آئی تری یاد رہا ، کچھ بھی نہیں
دل نے بس آہ بھری اور کہا کچھ بھی نہیں
وقت کی طرح یہ سانسیں بھی رواں ہیں اب تک
ایک بس اشک تھمے اور رکا کچھ بھی نہیں
ہاتھ سے ہاتھ چھڑا کر وہ گیا ہے جب سے
میں نے اس وقت سے ہاتھوں سے چھوا، کچھ بھی نہیں
مجھ سے کہہ دے وہ کسی روز اچانک آ کر
میرے جیون میں ترے بعد بچا کچھ بھی نہیں
بعد مدت کے ملا آج وہ پہلے کی طرح
اور اس بار اسے میں نے کہا کچھ بھی نہیں

٭٭٭
ملی نغمہ
 سدا رہے سر بلند پرچم ، رہے نگارِ وطن سلامت
 سدا ہو ارض ِ وطن مقدم ، رہے وقار ِ وطن سلامت
 مِلا ہے ہم کو یہ دیس جب سے ، جہاں کا نقشہ حسیں ہو ا ہے
 عیاں تھے پہلے کئی ستارے ، یہ اُن میں اِک مہ جبیں ہوا ہے
 مدد ، اخوت ، وفا ، محبت ، ہو درس امن و مفاہمت کا
 یقین ، صبر و رضا ، سخاوت ، پیام ہر سُو ہو عافیت کا
 کلیسا ، کعبہ کی لاج رکھنا ، حفیظ دَیر و حرم کے ہونا
 کبھی نہ فرقوں کی نذر ہونا ، کبھی نہ ذاتوں کے بیج بونا
 نئی ایجادوں کے دَور دیکھے ، ترقیوں سے نہال دھرتی
 نئے ہوں دریافتوں کے ہالے ، کبھی نہ دیکھے زوال دھرتی
 سدا ہو سرحد پہ عزم قائم ، محاذ پر ہو وفا ہماری
 فساد ، خوف و ہراس ہر جا ، اِنہیں جو ٹالے ، دعا ہماری
 سلام اُن کو کہ جن کا شیوہ ہے جاں نثاری ، وفا شعاری
 سلام قائد کو جن کے دم سے ، عظیم تر ہے فضا ہماری
 ہے پاک ارض ِ وطن کی مٹی ، دعا میں شامل یہ ذکر رکھنا
 ہمیشہ ماضی ہو ذہن و دل میں ، ہمیشہ فردا کی فکر رکھنا
٭٭٭
ماخذ:

http://www.preeyatabita.webs.com/

